
МОЛИТВЫ ПРЕПОДОБНОМУ СЕРАФИМУ САРОВСКОМУ 

 

Тропарь, глас 4

От юности Христа возлюбил еси, блаженне, и, Тому Единому работати пламенне вожделев, 

непрестанною молитвою и трудом в пустыни подвизался еси, умиленным же сердцем 

любовь Христову стяжав, избранник возлюблен Божия Матере явился еси. Сего ради вопием 

ти: спасай нас молитвами твоими, Серафиме, преподобне отче наш. 

Кондак, глас 8

Мира красоту и яже в нем тленная оставив, преподобне, в Саровскую обитель вселился еси; 

и тамо ангельски пожив, многим путь был еси ко спасению. Сего ради и Христос тебе, отче 

Серафиме, прослави, и даром исцелений и чудес обогати. Темже вопием ти: радуйся, 

Серафиме, преподобне отче наш. 

Величание

Ублажаем тя, преподобне отче Серафиме, и чтим святую память твою, наставниче монахов и 

собеседниче Ангелов. 

Молитва первая 

О пречудный отче Серафиме, великий Саровский чудотворче, всем прибегающим к тебе 

скоро послушный помощниче! Во дни земнаго жития твоего никтоже от тебе тощ и 

неутешен отыде, но всем в сладость бысть видение лика твоего и благоуветливый глас 

словес твоих. К сим же и дар исцелений, дар прозрения, дар немощных душ врачевания 

обилен в тебе явися. Егда же призва тя Бог от земных трудов к Небесному упокоению, 

николиже любы твоя проста от нас, и невозможно есть исчислити чудеса твоя, 

умножившаяся, яко звезды небесныя: се бо по всем концем земли нашея людем Божиим 

являешися и даруеши им исцеления. Темже и мы вопием ти: о претихий и кроткий угодниче 

Божий, дерзновенный к Нему молитвенниче, николийже призывающия тя отреваяй! Вознеси 

о нас благомощную твою молитву ко  Господу сил, да дарует нам вся благопотребная в 

жизни сей и вся к душевному спасению полезная, да оградит нас от падений греховных и 

истинному покаянию да научит нас, во еже безпреткновенно внити нам в вечное Небесное 

Царство, идеже ты ныне в незаходимей сияеши славе, и тамо воспевати со всеми святыми 

Живоначальную Троицу во веки веков. Аминь. 

 

Молитва вторая 

О великий угодниче Божий, преподобне и Богоносне отче наш Серафиме! Призри от Горния 

славы на нас, смиренных и немощных, обремененных грехми многими, твоея помощи и 

утешения просящих. Приникни к нам благосердием твоим и помози нам заповеди Господни 



непорочно сохраняти, веру Православную крепко содержати, покаяние во гресех наших 

усердно Богу приносити, во благочестии христианстем благодатно преуспевати и достойным 

быти твоего о нас молитвеннаго к Богу предстательства. Ей, святче Божий, услыши нас, 

молящихся тебе с верою и любовию, и не презри нас, требующих твоего заступления; ныне и 

в час кончины нашея помози нам и заступи нас молитвами твоими от злобных наветов 

диавольских, да не обладает нами тех сила, но да сподобимся помощию твоею наследовати 

блаженство обители райския. На тя бо упование наше ныне возлагаем, отче благосердый, 

буди нам воистинну ко спасению путевождь и приведи нас к невечернему свету жизни 

вечныя богоприятным предстательством твоим у Престола Пресвятыя Троицы, да славим и 

поём со всеми святыми достопокланяемое Имя Отца и Сына и Святаго Духа во веки веков. 

Аминь 

 

Молитва третья

 О преподобне отче Серафиме! Вознеси о нас, рабех Божиих (имена), благомощную твою 

молитву ко Господу сил, да дарует нам вся благопотребная в жизни сей и вся к душевному 

спасению полезная, да оградит нас от падений греховных и истинному покаянию да научит 

нас, во еже безпреткновенно внити нам в вечное Небесное Царство, идеже ты ныне в 

незаходимей сияеши славе, и тамо воспевати со всеми святыми Живоначальную Троицу во 

веки веков. 

 

Молитва Святому Серафиму Саровскому о стяжании Божественной любви

Преподобне Отче Серафиме, любовию Божественной исполненный, любви Божественной 

непрестанный служителю, любимче Матери Божественной Любви, услыши мя, 

малолюбящего и многоогорчающего тя. Даждь и мне быти ныне усердным служителем 

Благодатной Любви. Той убо любви, яже долготерпит, не завидует, не превозносится, 

милосердствует, не гордится, не бесчинствует, не ищет сил своих, не раздражается, не 

мыслит зла, не радуется о неправде, радуется же о истине: вся любит, всему веру емлет, вся 

терпит, яже николиже отпадает! Сия любви служителем быти мне и всем моим присным, и 

знаемым, и другом умоли Любовь изначальную, да послужив любовию Ей на земли, твоим 

ходатайством, молитвами Богородицы и всех святых достигну Царства любви и славы, и 

света, и припаду к стопам Владыки моего, давшего нам заповедь об истинной любви. 

Отче любящий, не отрини мольбы сердца, любящего тя, и о прощении моих грехов 

любящего Бога умоли. Помози нам нести тяготы друг друга, не делать другим, чего себе не 

хотим, вся любовию покрывать, и с сердечною песнию любви окончив земную жизнь, начать 



с нею же радостно вечную жизнь в стране истинной любви. Помолись за нас, отче, нами 

любимый, отче, любящий нас! Аминь. 

 


